
Familien aldarriak zabaltzeko eguna da gaur 

ASIER ITURRIAGAETXEBARRIA - BILBO Familiaren Nazioarteko Eguna ospatzen da gaur mundu zabalean, familien eguneroko bizimoduan dauden arazoak eta premiak azaleratzeko hitzordua. Familia ereduak asko aldatu dira azken urteotan, eta jada familia eredua ez da beti seme-alabak dituen bikote heterosexualarenarekin lotzen. Askoz ere zabalagoa da kontzeptua. 

Gero eta ohikoagoak bihurtu dira guraso bakarreko familiak edo bikote homosexualek osatzen dituztenak. Hor daude, halaber, bikotekide batekin amaitu eta beste bikotekideren batekin harremana hasi eta familia berriak sortzen dituzten pertsonen kasuak ere. Zabalak. Gero eta zabalagoak. 

Berria eredu tradizional bateko familia batekin, izan da, bai eta bikote homosexual batek osatutako sendiarekin ere. Egunerokoan dituzten arazoez berba egin dute. Oinarrizko arazo eta eskakizunetan bat datoz.Gaur, ospakizunaren harira, festa egingo dute familia ugarien elkarte Ausarkik eta Hirukidek Gasteizen. Foru plazan ekitaldi sorta ugari egingo dituzte, batez ere haurrei eskainiak. Era berean, familiak babesteko neurriak eskatuko dituzte.
Alberto eta cristina-bost seme-alaba dituen bikotea 

«Etxean, bi ume izatea edo bost izatea antzekoa da» 

a.i - GASTEIZ Gaur egun bost seme-alaba izatea ez da ohiko gauza. Gutxi dira bi seme-alaba baino gehiago izatera ausartzen diren bikoteak, diru arrazoiengatik batez ere. Baina Alberto Cobo eta emaztea, Cristina, bost ume ekartzera ausartu dira. Gustura dagoela dio bikote gasteiztarrak. «Cristinak 10 anai-arreba ditu eta gu ere lau gara. Beraz, etxean jende asko egotera ohituta gaude eta horixe gustatzen zaigu. Gainera, anai-arreba asko izateak kalean harremanak egiten laguntzen dizu, jolasteko beti daukazu norbait ondoan...», agertu du Albertok. 

Era berean, etxean hainbeste izateak bestelako eragozpenik ez diela eragiten zehaztu du. Eskarmentu handia dute jada. «Egia da bi ume edo bost ume mantentzea ez dela gauza bera, diru gehiago behar duzulako. Zorionez, guk ez dugu arazorik, baina soberan ere ez gabiltza. Hortik aurrera, etxean antolatzerako orduan bi ume izatea edo bost izatea antzekoa da. Gauza ondo antolatzea da. Badakigu seme-alaba gabe askoz ere erosoago biziko ginatekeela, baina gustura gaude horrela», azaldu du.Alberto eta Cristina gazteak dira, 37 eta 36 urte dituzte. Ume guztiak eskolan dituzte, hamar hilabeteko txikia izan ezik nagusiak 7 urte ditu. Albertok etxetik kanpo egiten du lan. Cristinak ere hala egiten zuen, baina ezkondu zirenean, lana uztea erabaki zuen. «Etxetik kanpo lanaldi murriztuarekin lan egitea gustatuko litzaioke Cristinari. Baina enpresek ez dute aukera hori eskaintzen, eta ama direnentzat zerbait egon beharko litzatekeela deritzot». Dena den, etxean geratzen diren amen lana goraipatu du. 

Hilaren bukaerara nola iritsi Albertoren soldatarekin hilabete amaierara heltzen badira ere, umeak ekartzeagatik laguntza handiagoak egon beharko liratekeela uste dute. Gaur egun, 2.200 euroko laguntza jasotzen dute Eusko Jaurlaritzatik; laugarren eta bosgarren umeengatik. Baina laguntza hori umeak lau urte betetzen dituenean amaitzen da. «Gasteizko Udalak ere ematen ditu laguntzak», azaldu du, guztiak ongi etorriak direla nabarmenduz. 

Beste familia askok bezala, etxebizitzarekin dute arazo handiena. Alokairuan bizi dira, hiru gelako etxe batean, «nire soldatarekin ezin dugulako lau logelako etxebizitza erosi». Gainera, ezin dute babes ofizialeko etxebizitzarik lortu, Albertoren soldatak gehienezko kopurua gainditzen duelako. «Baina oso kopuru txikia da, 3.000 euro inguru. Umeak izateagatik gehieneko kopurua handitzen du Jaurlaritzak, baina hori ez da nahikoa. Moldatu beharko litzatekeela deritzot», adierazi du Albertok. 

ainHoa eta estitxu - haur bat duen bikotea 

«Ohiko familia batek dituen arazoak ditugu»

 A.I - gasteiz Bikote homosexuala izan arren, Euskal Herriko beste edozein familiak izan ditzakeen arazo berberak dituztela azpimarratu dute Ainhoak eta Estitxuk. Lasartekoak (Gipuzkoa) dira biak, eta 28 eta 30 urte dituzte, hurrenez hurren. Orain hamar urte hasi ziren elkarrekin, baina orain sei urtera arte ez ziren hasi elkarrekin bizitzen. Bizitzak aurrera egin ahala, «beste edozein bikotek bezala», proiektu komun bat amestu eta gauzatzen hasi ziren apurka-apurka. 

Orain hiru urte umea ekartzea erabaki zuten. Ainhoak ernalkuntza artifizialaren prozesuari ekin zion, eta Julen etorri zen, orain urte eta erdi. «Orain arte ez dugu inolako arazorik izan; ohiko familia batek dituen arazo berberak ditugu. Gerora, pentsioekin-eta arazoak izan ditzakegu, baina oraindik ez dugu arazorik. Ditugunak lege kontuengatik dira, Ainhoa hilko balitz umea eta biok babesik gabe geratuko ginatekeelako», esan du Estitxuk. Izan ere, Ainhoa ama biologikoa izatean, Estitxuk ez du umearenganako lege eskubiderik, eta, hori konpontzeko, adopziorako prozesua hasi dute.Umea ekartzeak ere ez omen die bestelako arazorik ekarri Ainhoa eta Estitxuri. «Gure familiekin, lagunek eta bestelakoekin ez dugu batere arazorik izan. Lagun askok horrela ezagutu gaituztelako izan daiteke», azaldu du Estitxuk. Lanean ere ez zuen arazorik izan umearen jaiotzagatik zegozkion hiru egunak hartzeko. Gerora, eszedentzia ere hartu zuen, eta orain, lanaldi murriztuarekin dago, Ainhoa bezalaxe. «Umea eskolan hasi arte, berarekin egon nahi genuen, eta bat ez bada bestea dago berarekin», zehaztu du Ainhoak. 

Geroaz, arduraz Etorkizunari «kezka pixka batekin» begiratzen diote Ainhoak eta Estitxuk, jakin badakitelako norbaitek min egin diezaiokeela umeari ohiko familia bat ez duelako. «Guk argi daukagu egunen baten umeari azaldu beharko diogula berak ez daukala aitarik. Hori normaltasunez hartzen lagundu behar diogu umeari, bere familian konfiantza izan dezan. Familia eredu ezberdinak daudela esango diogu. Ez dugu ezer berezirik egin behar, baina gu bezalako bikoteekin egoteko asmoa daukagu, umea konturatzeko gu bezalako beste familia batzuk daudela», adierazi du Estitxuk. 

Beren familia eredua kritikatzen duenari zer esango liokeen argi dauka. Zer da familia arrunta? Umeekin alargun geratu dena familia arrunta da? Bortxatu eta gero haurdun geratu eta haurdunaldiarekin jarraitzen duen emakumeak familia arrunta osatuko du? Gure umeak ez dauka aitarik, baina bere bizitzan gizonak badaude, alargun geratutako seme-alabekin gertatzen den bezala», azpimarratu du Estitxuk. 

